
జను మని పలికీ దివంబునకుం జనిన నారఘువల్లభుండు తద్వచనప్రకారంబున

శబరిం గానం జని దానిచేత నర్ఘ్యాదిఫలసమర్పణాంతోపచారంబున నర్చితుం

డయ్యె నని యిట్లు సత్యప్రతిజ్ఞత్వప్రధానం బైనయారణ్యకాండచరిత్ర సం

క్షేపంబుగా సూచించి మిత్రకార్యనిర్వాహకత్వపరం బైన కిష్కింధాకాండ

కథావృత్తాంతం బెఱింగించువాఁడై వెండియు వల్మీకజన్ము నవలోకించి యిట్ల

నియె మునీంద్రా యిట్లు రాముండు శబరిచేతం బూజితుం డై పంపాసరోవర

తీరవరంబునందు హనుమత్సమాగమంబుఁ జేసి హనూమద్వచనంబున సుగ్రీ

వునితోడ సాచివ్యంబుఁ జెసి మహాబలుండగు రాముండు జన్మప్రభృతిస్వవృత్తాం

తంబును రావణహృతత్వాదిసీతావృత్తాంతంబును సర్వంబును సుగ్రీవునకుం

జెప్పిన నాసుగ్రీవుండు రామసంబంధి యైనతత్సర్వంబును విని సమానదుఃఖ

మహాబలసంబంధంబు గలుగుటకు సుప్రీతుం డయి రామునితోడ వహ్నిసాక్షి

కంబుగా సఖ్యంబుఁ జేసి సుహృత్సన్నిధియందు స్మృతదుఃఖుం డై తనకును

వాలికిం గలవైరం బంతయు సాకల్యంబుగాఁ బ్రణయంబువలన నెఱింగించిన

నారఘుసత్తముండు వైరవృత్తాంతంబు విని వాలిం బరిమార్చెద నని ప్రతిజ్ఞఁ

జేసిన సుగ్రీవుండు రామున కుత్సాహవర్ధనార్థంబు వాలిపౌరుషం బంతయు

నెఱింగించి రామునకు వాలిహననసామర్థ్యంబు గలదో లేదో యని శంకించి

బలపరిజ్ఞానార్థంబు తొల్లి వాలిచేత నిహతుం డైనదుందుభి యను రాక్షసుని

కళేబరంబు మహాపర్వతసంకాశం బైనదాని రామునకుం జూపి యీ రాక్షసకళేబ

రంబు వాలిచేత నింతదూరంబు విక్షిప్తం బైనదని పలికిన విని నఖాగ్రంబున

లోకవిరోధిసకలదానవదైత్యాదిహననశక్తియుక్తుండును నపరిచ్ఛేద్యబలుండు

నగు రాముం డుదారబలోత్సాహవికసితాననుం డై యస్థినిచయరూపం బైన

రాక్షసశరీరంబుఁ జూచి దాని దశయోజనపరిమితమాత్రంబు దవ్వులం

బడఁ బాదాంగుష్ఠంబునం జిమ్మి తచ్ఛరీరంబు తొల్లి యార్ద్రం బిప్పుడు

శుష్కం బై యున్న దనియెడు సుగ్రీవునియభిప్రాయంబు విమర్శించి వెండియు

విశ్వాసంబుం బుట్టించుచు సప్తసాలవృక్షంబులును దత్సమీపశైలంబును

రసాతలంబు నొక్కసాయకంబున భేదించిన నవ్విధం బాలోకించి సుగ్రీ

వుండు సర్వప్రకారంబులు రాముండు దర్శనమాత్రంబున వాలిని వధింపం

గలఁ డని విశ్వాసంబు నొంది కపిరాజ్యంబు శీఘ్రంబునఁ గరగతం బగు నని

హర్షించి.

	క.	
భూవరుననుమతమున సు, గ్రీవుఁడు కిష్కింధ కేగి కీశాధీశున్

దేవేంద్రసుతుని వాలిని, గావరమున ననికిఁ బిలిచె ఘననాదమునన్.

	క.	
పిలిచిన వాలి రయంబున, వలవ దుడుగు మనుచుఁ దార వారించినఁ దా

నిలువక వచ్చి భుజాబల, మలర రవిజు దాఁకె నాతఁ డాతనిఁ దాఁకెన్.

		 ఈ పేజీలో చివరి మార్పు 19 మార్చి 2024న 04:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

